
ПРОГРАМА ЗА ДЕЈСТВУВАЊЕ И 
ПРЕДЛОЗИ ЗА ПОДОБРУВАЊЕ НА ОДДЕЛНИ СИСТЕМСКИ МЕРКИ
 И АКТИВНОСТИ ВО 2010 ГОДИНА

Јануари 2010 година

Скопје
ВОВЕД
Главната карактеристика којашто ја обележа 2009 година  е глобалната економска криза, чии негативни ефекти за македонската економија, и покрај преземените антикризни мерки на Владата на РМ, беа неизбежни.

Светската финансиска криза доведе до значаен пад на побарувачката на стоки и услуги на надворешниот и на домашниот пазар, што во македонската економија резултираше со пад на производството, односно реален пад на БДП од 0,9% во првиот, 1,4% во вториот и 1,8% во третиот квартал од минатата година. Во делот на индустриското производство намалувањето е речиси 8%, а проблемите од светската финансиска криза во најголема мера се рефлектираа во надворешно-трговската размена, кои условија нарушена ликвидност на девизниот пазар.
Сепак, во Македонија, намалувањето на БДП е многу помало (околу 1% за 2009 год.) од падот кaј поголем број земји, па и од најголемите светски економии (ЕУ -4,1%, за САД -2,5%, а за Јапонија -6,0%). Но, тоа не значи дека бизнис-заедницата во Македонија стопанисуваше во поповолна бизнис-клима во споредба со земјите чии економии потонаа во голем минус. 
Тргнувајќи од основната задача на коморското организирање, да ги претставува интересите на членките, Стопанската комора на Македонија, во декември 2008 година, како и дополнително, во април 2009 година, до Владата на РМ достави Предлог-мерки за унапредување на деловниот амбиент на стопанството за 2009 година, од кои значаен дел, посебно во третиот пакет антикризни мерки, беа прифатени од страна на Владата на РМ.
Мерките што Стопанската комора ги предложи главно се однесуваа на три сегменти:
1. За подобрување на ликвидноста на стопанските субјекти:

· регулирање на побарувањата и обврските меѓу компаниите и државата по сите основи, за што се даде повик од Владата на РМ, фирмите да ги пријават своите побарувања од владините институции за нивно подмирување; 

· враќање на ДДВ во законскиот рок - согласно кое барање, според изјавите на членките, забележано беше значително подобрување на тој план, односно значително скратување на роковите при повратот на ДДВ;

· намалување на висината на капиталниот цензус кај општите гаранции при увоз за облагородување - кој се намали од еден милион евра на 300.000 евра.

2. Во делот на инвестициите, се укажа на потребата од: 

· целосно даночно ослободување на реинвестираната добивка - што се реализира со измена на Законот за добивка;

· целосна реализација на капиталните инвестиции; 
· при тендерските постапки приоритет да се даде на домашните фирми, секако во рамките на законските прописи.
3. Во делот на производството, Комората побара:

· преку Македонската банка за поддршка на развојот, да се обезбедат нови продукти за стопанството, посебно кредитни линии со субвенционирани камати, во функција на поттикнување на инвестициите, производството, извозот - што се реализира со средствата обезбедени преку заемот од Европската инвестициона банка наменет за финансирање на мали и средни претпријатија.  

Сепак, негативните ефекти од глобалната економска  криза само ги продлабочија транзиционите и се` уште ненадминати негативни проблеми во македонската економија по позитивните движења во претходните две години, па кризата   поприми карактеристика на „проблем, односно причина“ за сите негативни состојби во сите сфери на  македонскиот економски и  општествен живот, кои не беше можно краткорочно да се надминат со антикризните мерки во 2009 година.
Во тој контекст, тргнувајќи од состојбите на макро план, односно од реалните можности за интервенција од страна на носителите на економската политика, Стопанската комора на Македонија предлагаше мерки за кои имаше реални претпоставки да се реализираат. 

За наредната година,  по направените консултации со членството, поддржувајќи ја започнатата трета фаза на регулаторна гилотина преку која ќе се пренесат низа барања на бизнис-заедницата, Стопанската комора на Македонија укажува на потребата од корекција на одделни постојни системски мерки, во функција на подобрување на бизнис-климата во 2010 година, како еден од предусловите за поттикнување на позитивни трендови во македонската економија.
1. Економски текови во 2009 година
Негативните тенденции во сите сегменти на економските текови главно беа условени од намалувањето на сите категории на странска и домашна потрошувачка, освен потрошувачката на државата. Притоа, големо влијание на падот на домашната побарувачка, посебно кога е во прашање потрошувачката на населението, имаше намалената кредитна активност на деловните банки, манифестирана преку намалувањето на кредитните пласмани и кај населението и кај трговските друштва. 

Според првичните оценки, индустриското производство, во 2009 година во однос на 2008 година ќе забележи пад од скоро 8 %, со посилен или поблаг интензитет кај најголем дел од дејностите на  преработувачката индустрија. 


Намалувањето на странската побарувачка соодветно влијаеше на нашиот извоз, што резултираше со намалување на вкупната надворешно-трговска размена за околу  28,2%,  и тоа кај  увозот -25,7%, а кај извозот - 32,4%, во 2009 година во однос на 2008 година, па надворешно-трговскиот дефицит достигнува 2,4 милијарди САД долари, а покриеноста на увозот со извозот 52,9%.

- Во градежништвото вкупната вредност на извршените градежни работи се проценува дека е намалена за 3,6% , а договорените градежни работи во странство се помали за 40%. 

- Oстварениот промет во трговијата на мало е намален за речиси 1,6-2%, а во трговијата на големо од 8,6-9%. Прометот во угостителството бележи намалување за 2,6%-3%.

- Бројот на туристите е помал за 1,2%-2%, а бројот на ноќевањата намален за 5- 6%,  додека просечниот број на денови на престој изнесува само 3-4 дена.
Сепак, забрзаниот пораст на неликвидноста во реалниот сектор е најтешкиот пренесен проблем во 2010 година. Вредноста на неподмирените обврски се движеше со забрзан тренд, што се потврдува со големиот број неликвидни и инсолвентни правни лица, што повлекува неподмирени обврски кон државата, по основ на обврските за даноци и придонеси. 

2. Оценка за економската 2010 година 

Според оценките на бизнис-заедницата, и 2010 година ќе биде година на опстојување, во борбата со низата предизвици условени од економската криза. Имено, порастот на македонската економија главно е диктиран од порастот на извозните активности, односно странската побарувачка, вкупните инвестиции, странските инвестиции за подобрување на ликвидноста на девизниот пазар, и домашната потрошувачка. Но, покрај позитивните знаци за заздравување на економијата во европските земји кон кои главно е насочен нашиот извоз, реалните состојби укажуваат дека се` уште не се најавуваат, а не се очекуваат позитивни  поместувања кај странската, ниту кај домашната побарувачка.
Позитивните економски движења во европските земји при крајот на 2009 година, кои беа оценети како светла точка за заздравување и на нашата економија, според оценката на ММФ, во голем дел се последица на државните интервенции во стопанството кај голем број земји, кои условија значајно истиснување на приватните инвестиции, па оттаму се истакнува императивот од закрепнување  на приватната потрошувачка како основа за стабилен пораст на БДП.

Но, кризата покрај промената во финансискиот систем доведе и до зголемување на штедењето, како на пример, кај населението во ЕУ-27 (каде главно е насочен македонскиот извоз), порасна за 5% во 2008, за  11,2%  во вториот  квартал од 2008 година,  па  14,4% во  вториот  квартал 2009 година.

3.Економско заздравување цела година

Странска побарувачка - Согласно прогнозите на ММФ за очекуваниот пораст на БДП во земјите со кои имаме најголема трговска размена, од јануари годинава, реално не` се очекува брзо заздравување на македонската економија во тековнава година.

Прогнозиран е глобален пад на светско ниво во 2009 година од -0,8%, а глобален раст од 3,9% во 2010 година. За развиените земји прогнозиран е пад на БДП во 2009 година од 3,2%, а раст од 2,1% во 2010 година. ЕУ ќе забележи пад од 3,9% во 2009, а раст од 1,1% во 2010 година.  Одделно по земји проценет е пораст на БДП во 2010 – кај  Германија за 1,5%, Франција 1,4%, Италија 1,0%, Шпанија 0,6% , кај земјите од Централна и Источна Eвропа за  2% . Aко се има предвид падот во 2009 година во однос на 2008 година, наведениот пораст всушност е реален пад за извозните активности на македонската економија, во однос на 2007 и 2008 година, односно пред почетокот на економската криза.
Обемот на светската трговска размена во 2009 година се намали за 12,3%, а проценка е дека во 2010 ќе забележи пораст од 5,8% во однос на 2009 година.  Увозот во развиените земји се намали за  -12,2% во 2009, а ќе се зголеми за 5,5% во 2010; потрошувачките цени со негативен тренд од 0,1% во 2009, ќе забележат пораст од 1,3% во  однос на 2009 година.

 Домашната потрошувачка - негативните движења на цените на мало, како и кај цените на производителите на индустриски производи минатата година, всушност, најдобро ја оценуваат моменталната состојба кај домашната побарувачка и го одлагаат почетокот на економското заздравување. 

Се` понискиот расположив доход на населението (намален број на вработените во индустријата, намалено кредитирање, пораст на штедењето), зголемената неизвесност, условува значително намалување на потрошувачката на населението, што ги принудува производителите и трговците на задржување на цените на исто ниво или нивно намалување на товар на профитната маржа.
Од сето ова произлегува дека не можеме да очекуваме странска и домашна побарувачка која ќе стави, популарно кажано, крај на економската криза тековнава година. Оттаму, 2010 година ќе биде не помалку тешка за македонската економија од 2009 година, ако се има предвид и актуелната висока неликвидност и задолженост на стопанските субјекти. 

Поради тоа, без алтернатива останува императивот од  унапредување на бизнис-климата во 2010 година, како предуслов за нови домашни и странски инвестиции, реализирање на веќе најавените странски инвестиции, реализирање на капиталните инвестиции и  поттикнување, односно  пораст во извозот на стока и услуги  преку целосна реализација на владините антикризни мерки, како и соодветна корекција на одделни постојни системски мерки. 
4. Предлози на членството
Стопанската комора на Македонија, како претставник и застапник на интересите на стопанството, во рамките на својата основна функција - да даде придонес во развојот на стопанството и државата во целина, изминатиот месец спроведе јавна расправа по низата предлози, добиени од  своите членки, за подобрување на бизнис-климата во 2010 година.
Врз основа на оценките за состојбите на макро план, односно реалните можности за интервенција од креаторите на економската политика, членките укажаа на императивот за подобрување на одделни системски мерки во 2010 година. 
Тргнувајќи од фактот, што по истите се расправаше и беа во целост поддржани од членките на сите облици на здружување, согласно коморската шема на организирање (19 здруженија, 15 регионални комори, Управниот одбор и Собранието на Стопанската комора на Македонија), на кои активно учество зедоа над 1000 членки, овој материјал целосно е легитимен да биде и дел од Програмата за работа на Стопанската комора на Македонија во 2010 година.

При тоа, одделни предлози на членките, кои главно се однесуваа на одделна организациона форма (здружение или групација од одредена дејност), не се содржани во истиот, но содржани се во доставените предлози за поедноставување и елиминирање на административните бариери во рамките на владината Регулаторна гилотина -  трета фаза,  на кој начин во целост  се испочитувани сите предлози на фирмите.
Во врска со предлозите, кои според членството на Комората се императив и се од интерес на сите членки подеднакво, Стопанската комора на Македонија укажува на потребата од следното: 
ПОДОБРУВАЊЕ НА ОДДЕЛНИ СИСТЕМСКИ МЕРКИ 
ВО 2010 ГОДИНА
1. Намалување на висината на надоместокот за приватизација на градежното земјиште  кај  правните лица и изземање на спорната површина по основ на денационализација од вкупната површина од градежното земјиште што е предмет на откуп
Уредбата за висината на надомест за приватизација на градежното земјиште што се приватизира, начинот и постапката за наплата на надоместот за приватизација на градежно земјиште  ("Сл. весник на РМ" 87/2007 и 26/2008), дава можност да се откупи градежното земјиште од правните лица, со попуст од 35 % доколку се исплати во целост, или најмногу на 10 еднакви годишни рати.

Но, износот на средства за откуп на земјиштето во целост, за да може да се искористи дисконтот од 35 %, кај повеќето од анкетираните фирми надминува милион евра, кои не се во состојба да ги обезбедат, посебно сега во кризните услови на стопанисување и тешко достапните и скапи кредити, а крајниот рок за приватизација е јануари  2011 година.

Генерално, сите анкетирани фирми укажаа дека цената за откуп е превисока, а чести се примерите во одделни региони пазарната цена да е и пониска од цената во Уредбата (на пример, во конкретни катастарски парцели, пазарната цена по метар квадратен изнесува од 7-10 евра, а утврдената со Уредбата е околу 27 евра/м2).
Согласно Измената на Уредбата („Сл. весник на РМ„ 115/2009), цената за откуп се намали, но само за физичките лица, така што македонските граѓани можат да го откупуваат дворното земјиште на индивидуалните куќи и станбените згради по само едно евро или 61 денар за метар квадратен. Наведеното намалување за бизнис-заедницата не е спорно, но се поставува прашњето зошто намалување не е направено кај цените на градежното земјиште и за правните лица.

 Со цел да им се помогне и на правните лица, како кај граѓаните, да се забрза и да се заокружи историскиот процес на приватизација на земјиштето, со што и фирмите конечно ќе стекнат сопственост на земјиштето, ќе можат да го стават во функција ова земјиште при земање кредит во банка, ќе се интензивираат активностите во градежништвото, изградбата и доградбата на стопански објекти итн., неопходно е намалување на висината на надоместокот за приватизација на градежното земјиште  кај  правните лица, како и надминување на постојните административни пречки кај што затајува админстрацијата, како на пример, изземање на спорната површина по основ на денационализацијата, од вкупната површина на градежното земјиште што е предмет на откуп од правно лице.
2. Подобрување на ликвидноста на компаниите

Со тешкотии од ненаплатени побарувања, согласно спроведената анкета од стручната служба на Комората, се соочува без малку скоро секое претпријатие, како од приватниот, така и од јавниот сектор. Висината на ненаплатени побарувања кај анкетираните фирми е значаен индикатор кој укажува на потребата од неопходни мерки на тој план, како, на пример, порамнување на побарувањата со долговите, односно пребивање на една со друга облигација.

Имајќи предвид дека високата внатрешна задолженост условува висок степен на неликвидност што резултира со секојдневно блокирање на жиро-сметките на значаен број стопански субјекти, со единствена цел - да се релаксираат билансите кај претпријатијата, да се ослободат од обврските кои често оневозможуваат дури и перспективни фирми да конкурираат за кредитните линии, се предлага:

2.1. Преземање на Директивата на Парламентот на ЕУ и Советот од 29 јуни 2000 година, за спречување на доцнењето во плаќањето на сите комерцијални трансакции, со која се одредува рок на плаќање од 30 дена. (DIRECTIVE 2000/35/EC of the European Parliament and of the Council of 29 June 2000 on combating late payment in commercial transactions-Official Journal L 200 , 08/08/2000 P. 0035 – 0038)
Со преземањето на наведената ЕУ-директива во македонската правна регулатива, ќе се обезбедат услови за финансиска дисциплина во плаќањето на сите комерцијални трансакции. Согласно истата, ако должникот не го изврши плаќањето во рок од 30 дена по примањето на фактурата или друго соодветно барање за плаќање, предвидено е автоматско засметување, односно наплатување на камата која изнесува збир од референтната каматна стапка на централната банка + најмалку 7 процентни поени, што во македонски услови, согласно Законот за казнена камата, би се применила актуелната затезна камата од 19,50 %, како и надомест на штета предизвикана од задоцнетата исплата.


2.2 Осигурување на краткорочните побарувања од домашните купувачи по основ на продадена стока или услуга.

Покрај осигурувањето на краткорочните побарувања од странските купувачи на македонските извозници по основа на извршен извоз, бизнис-заедницата бара Македонската банка зa поддршка на развојот да воведе нов сервис - осигурување на краткорочните побарувањата од домашните купувачи по основ на продадена стока или услуга, со што значително ќе се преиспита должникот колку ќе доцни според одредениот рок за плаќање во договорот, посебно при услови на примена на горенаведената  Директива на ЕУ.
2.3. Спроведување на задолжителна компензација на должничко- доверителните односи меѓу приватниот и јавниот сектор, за успешно трајно регулирање на побарувањата и обврските настанати во односите меѓу компаниите и државата по сите основи. За таа цел,  неопходно е да се донесе  посебен Закон за организирање и спроведување на задолжителна компензација, со којшто ќе се одредат субјектите, видот на обврските, нивната висина, начинот и роковите за спроведување на истата.
3. Пролонгирање на рокот за наплата на ДДВ од 15-ти на 25-ти во тековниот, за претходниот месец
Со примената на концептот на бруто-плата, кој подразбира интегрирана наплата на сите компоненти на платата (нето-плата, социјални придонеси и персонален данок), се  надмина појавата работникот цената на својот труд да ја гледа само преку нето-платата, а не преку бруто-платата, како и се избегнаа појавите работодавачите да плаќаат само придонес за здравствено осигурување, или да исплаќаат само нето-плата во готово, а придонесите се плаќаат на ниска основица или пак воопшто не се плаќаат, што од нашите членки беше оценета како нелојална конкуренција за работодавачите кои во целост и на време ги подмируваа наведените обврски, поради што побараа воведување на истиот. 

Овој концепт обезбедува и спроведување постапка на присилна наплата која законски  не е спорна, но во кризната 2009 година, значајниот пораст на  бројот на:

- извршени блокади на жиро-сметките од страна на УЈП; 

- отпочнатите постапки за присилна наплата на целиот износ на бруто-платата кај даночните обврзници и 

- доставените опомени за неплатени јавни давачки пред отпочнување на присилна наплата,  е главниот индикатор кој укажува дека не е во прашање изигрување на пропис, туку неможност истата да се реализира во законски одредениот рок поради крајно тешката наплата за дадената стока односно улога, високиот степен на неликвидност односно внатрешната задолженост.


Со цел избегнување блокирање на жиро-сметки и наплата на казнена камата за неизмирени обврски од општо познатите објективни кризни причини, од една, а исплата на бруто-плата во законскиот рок од друга страна, бизнис-заедницата оценува дека позитивен ефект во подмирувањето на вкупните обврски ќе даде временското одделување на рокот за исплата на бруто-платата со обврската за исплата на ДДВ.

Во тој контекст, со цел работниците да бидат навремено, односно во законскиот рок  исплатени, се предлага пролонгирање на рокот за наплата на ДДВ од 15-ти на 25-ти во тековниот месец, со што ќе се даде временски простор од 10 дена даночните обврзници да обезбедат средства за подмирување и на обврската по основ на ДДВ .
4. Координирано и флексибилно дејствување на инспекциските служби,        односно  заедничко изведување на инспекциските надзори 

Бизнис-заедницата перманентно, како и сега, укажуваше на императивот од спречување на нелојалната конкуренција и „сивата„ економија, која го разорува здравото ткиво на македонската економија, односно носителот на економскиот напредок, за што инсистираше на интензивирање на инспекциските контроли.

Но, честото едно по друго присуство на инспекциите (пазарна, па трудова, потоа санитарна, итн.), кај правните субјекти, заобиколувајќи ги „дивите„, односно нерегистрираните стопански субјекти, не е во функција на нивното барање.

Бизнис-заедницата, во изминатите последни 3-4 месеци, укажува и  на проблемот од примената на актуелните високи казни за грешки направени од ситни и технички грешки, кои не се во функција да се изигра државата или да се прикрие данок, кои казни во општопознативе услови на неликвидност, се голем товар за фирмите. 
  Согласно наведеното, се укажува на потребата од:

- координирано дејствување на инспекциските контроли;
- примена на „опомената„ преку  советодавната улога на инспекцијата за грешки кај стопанските субјекти кои не се во функција да прикријат даноци или  ја изиграат државата;
- интензивни контроли кај нерегистрирани стопански субјекти, согласно можните начини за нивно инспектирање,  во борбата против нелеојалната конкуренција и „сивата„ економија.
5. Зголемување на конкурентноста кај производителите 
на основни метали и кај челичната индустрија


По забележаниот пораст на берзанските цени на металите во септември минатата годинава, истите во средината на месец ноември забележаа повторно надолна линија. Покрај нивната нестабилност, тие исто така се`уште се далеку од потребното ниво кое ќе поттикне позначајно зголемување на производството кај истите. Поради тоа, во функција на намалување на трошоците, односно зголемување на конкурентноста на нивните производи, неопходни се мерки за државна помош преку:
5.1. Намалување на цената на природниот гас, преку ослободување од царинската давачка од 2% при увозот на природен гас и намалување на ДДВ од 18% на 5%.

Намалување на стапката на данок на додадена вредност од 18% на 5% значи враќање на стапката на оданочување на нивото од пред повеќе години. Имено, при донесување на Законот за ДДВ природниот гас се оданочуваше со повластена даночна стапка (потоа е покачена поради одредени енергетски зафати).

Во прилог на примена на повластена даночна стапка на природниот гас, покрај конкретна финансиска поддршка на металуршкиот сектор и на други преработувачки индустриски гранки, се и потребите за прифаќање на европските стандарди за заштита на животната средина. Пониската цена би значела и стимулирање на користењето на чисто гориво, со минимална емисија на CO2.

Што се однесува до царината од 2% при увоз на природен гас, која има исклучиво фискален карактер, бидејќи немаме производство на гас, со нејзиното укинување, царинската политика ќе се стави во функција на намалување на трошоците кај индустриското производство кое има можности да го користи гасот, како енергент.

5.2. Пролонгирање на примената на висината на концесискиот надоместок кај металните минерални суровини до 01.01.2011 година.

- Во функција за полесно надминување на негативните ефекти од глобалната криза, членките на Комората повторно укажаа на потребата од пролонгирање на одредбата (во Тарифникот за утврдување на висината на надоместоците за издавање на дозволи за вршење на детални геолошки истражувања и концесии за експлоатација на минерални суровини), со која стапката на концесискиот надоместок од  0,5% се зголеми на 1% до 1  јануари 2011 година.
5.3. Забрзување на административните постапки (кои траат повеќе од 280 дена),  при одобрувањето на новите експлоатации, односно нивно скратување за 100 дена, со што побрзо ќе се дадат можности за користење на руда за преработка од домашно производство, наместо истата да се увезува, и се добиваат само ефекти од „ЛОН„-производство во добивањето метали (пример кај  фероникелот).
5.4. Примена на неделен билансинг на струја до крајот на 2010 година, односно примена на новопредложениот дневен баланс на струја до 01.01.2011 година. 

Во актуелните услови на стопансисување, се` уште не се обезбедени основните предуслови за балансирање на електричната енергија на покуси рокови од актуелните  неделни - немање берза на електрична енергија, балансни групи итн.

Секоја промена, односно скратување на пресметковниот период за балансирање на електричната енергија ќе претставува дополнително оптоварување на трошоците на работење во индустријата за производство на основни метали. Пресметките во одделни компании покажуваат дека доколку дојде до промена на рокот на балансирањето од неделно на дневно, како што се предлага, кај компаниите во просек би ги зголемиле трошоците за балансирање за 4 до 5 пати во однос на постојните.

Со цел избегнување на дополнителни трошоци по тој основ, примената на дневното балансирање на струја да започне од 01.01.2011 година, а дотогаш големите потрошувачи да се припремаат за примена на истиот.
6. Поттикнување на инвестициските активности со подеднаков системски третман на домашните и на странските инвестиции
Владата на РМ, во обид да донесе странски инвеститори, донесе нови мерки, преку менување на Законот за технолошко-индустриски развојни зони, со кои ќе се даде можност државата да им дава парична помош на потенцијалните странски инвеститори. Исто така, една од новините во измените на Законот, е тоа што ќе постои 100 процентно ослободување за десет години за персоналниот данок, наместо досегашните 50 проценти за пет години. 

Изненадувачки за бизнис-заедницата, покрај најсилната опомена од финансиската криза - колку е важно производството во реалниот сектор во функција на приближување на домашната понуда кон домашната побарувачка,  и во таа насока перманентно бараниот еднаков системски третман на странските и домашните инвеститори, да се најават крајно поповолни услови за странските наспроти домашните инвеститори. 

Според бизнис-заедницата, неспорно е дека странските директни инвестиции се клучен фактор за интензивирање на производството без да се поттикне порастот на агрегатната потрошувачка во земјата, со што ефикасно и на краток рок ќе се влијае врз намалувањето на трговскиот дефицит. Факт е и дека зголемувањето на продуктивноста е во директна зависност од техничко-технолошката модернизација, новите знаења кои најбрзо доаѓаат со странските инвестиции. Оттаму, произлегува приоритетот на странските директни инвестиции и нивното стратешко значење за секоја земја во развој.  

Но, нивното стратешко значење не треба да го намали значењето на домашните инвестиции. Иако, на краток рок, зголемувајќи ја домашната агрегатна потрошувачка, соодветно ќе го продлабочат трговскиот дефицит, односно условуваат раст на дефицитот во платниот биланс, сепак бидејќи е производна инвестиција, на подолг рок ќе поттикне динамика  во насока на приближување на основните агрегати во надворешно-трговската размена. Затоа, домашните инвестиции генерално треба да имаат подеднаков системски третман, појдувајќи и од уставното начело за еднаквост на стопанските субјекти на пазарот. 
Во овој контекст се предлага да се следи примерот на Република  Хрватска која донесе посебен Закон за поттикнување на вложувањата, со кој се уредува поттикнувањето на вложувањата на домашните и странските правни и физички лица, кои вршат стопанска дејност на територијата на Р. Хрватска, кои учествуваат во прометот на стоки и услуги со цел поттикнување на стопанскиот раст, развој и јакнење на конкурентската способност на хрватското стопанство. 
7. Предност за домашните пред странските фирми при еднакви 
услови на понуда во тендерските постапки 
Очекувано е дека реализацијата на инвестициите што се предвидени во владината Програма, како и на капиталните инвестиции за кои се предвидени над 307  милиони евра со Буџетот на Република Македонија за 2010 година, ќе се спроведува преку тендерски постапки што ќе ги распишува соодветната организација при  Владата на Република Македонија. 
Имајќи го превид  императивот од приближување на домашната потрошувачка кон домашното производство, односно ангажирањето на расположивите ресурси од македонското стопанство, кој императив директно и јасно го потенцираа последиците од светската криза на микро и макро план од македонската економија, Стопанската комора на Македонија  укажуве на неопходноста  од примена на искуството од странство, односно и кај нас да се "преслика" постапката на странските земји по прашањето на давањето предност на домашните фирми во тендерските постапки. 

Врз основа на тоа, Стопанската комора на Македонија предлага обезбедувањето на предноста за македонските компании при еднакви услови на понуда  во тендерските постапки да се реализира со примена на принципот на Last Competitive Bid (последна конкурентна понуда еднаква на најниско понудената на тендерот).

При ова во делот на изработката на тендерската документација бизнис-заедницата бара целосно почитување на Правилата за изработка на истата, согласно член 32 од Законот за јавни набавки, односно Правилникот за содржина на тендерската документација („Сл.весник  на РМ“19/2008), со цел да му обезбеди на економскиот оператор целосни, точни и прецизни информации во врска со начинот на спроведување на постапката за доделување на договор за јавна набавка.

Што се однесува до  изборот на економските оператори при тендерските постапки, бизнис-заедницата бара целосно почитување на:

-  критериумите за утврдување на способност на економскиот оператор (економската и финансиската состојба, како и техничката и професионалната способност пропорционално на минималните услови од предметот на договорот за јавна набавка), согласно  Член 143 и 144 од Законот, 
- како и соодветно бодирање (огласно Методологијатра за изразување на критериумите за доделување на договорот за јавна набавка во бодови), при што договорниот орган  покрај критериум најниската цена (поради што не се реализираат голем број одобрени тендери за јавни набавки), да ги  бодира и  другите елементи по карактеристиките на квалитетот, технички и функционални, еколошки и друго, приоритетни за реализација на квалитетна и навремена јавна набавка.

8. Извештајот од банкарските сметки, со претходна согласност на фирмата,  банките електронски да ги доставуваат до УЈП по цена која само ќе ги покрие реалните трошоци за направената услуга
Согласно дополнувањето на членот 41, Закон за изменување и дополнувањена Законот за данокот на додадена вредност („Службен весник на Р.М.“, бр. 133 од 03.11.2009 година), даночните обврзници кои се регистрирани за целите на ДДВ, како прилог кон Даночната пријава на ДДВ (образец ДДВ-04) за соодветниот даночен период, имаат обврска да поднесат и:

- Периодичен финансиски извештај од одобрените фискални системи на опрема за регистрирање на готовински плаќања и
- Периодичен извештај од банкарските сметки преку кои даночниот обврзник го остварува своето работење.
Периодичниот извештај од банкарските сметки преку кои го остваруваат работењето, даночните обврзници треба да го обезбедат од банките кај кои им се водат сметките и истиот претставува извештај за сите извршени уплати и исплати на или од сметката, како и салдо за соодветниот даночен систем.

Доколку даночниот обврзник располага со повеќе сметки во различни банки, истиот е должен да достави периодичен извештај посебно за секоја денарска и девизна сметка.

Даночните обврзници кои електронски ги поднесуваат даночните пријави на данокот на додадена вредност, имаат можност и за поднесување на прилозите кон ДДВ пријавата по електронски пат (скенирање на документи во ПДФ формат).
Наведената новина за бизнис-заедницата е дополнително административно и финансиско оптоварување.
Според банкарскиот ценовник на услуги, кој според нив треба да ги покрие трошоците за новата услуга,  трошокот за периодичниот извештај од банкарските сметки се движи од 30 до 300 денари, односно во просек од 170, што заедно со ДДВ просечно  200 денари по банкарски извештај.
Според пресметките од 200 денари за банкарски извештај,  вкупното финанско оптоварување според динамиката на поднесување на даночни пријави, во текот на годината ќе изнесува околу 90 милиони денари или 1,5 милиони евра на годишно ниво, и тоа:

 
- 30 милиони денари, само за извештаите по една сметка;

 - овој трошок се дуплира на 60 милиони денари ако се земе предвид фактот дека една фирма може и има сметки во повеќе банки, условно земено просек од две сметки по фирма;

- и на крајот трошокот и за девизната сметка (доколку се смета само за една по фирма, минималното оптоварување за стопанството  изнесува 90 милиони денари или 1,5 милиони евра на годишно ниво).

Согласно наведеното, не оспрувајќи ја целта на наведената новина - поефиксана наплата на ДДВ, во функција на намалување на трошоците и административните процедури, членките бараат со согласност на фирмата, банките електронски да ги доставуваат банкарските извештаи до УЈП, по цена која само ќе ги покрие трошоците за направената услуга.

9. Заштита на деловните субјекти од несоодветен потенцијален партнер  преку обезбедување на електронски пристап во Регистарот на годишни сметки при Централниот регистер на Република Македонија, без надоместок
Регистарот на годишни сметки при ЦРМ, претставува единствена централна електронска информативна база во Република Македонија, во која се евидентираат, прибираат, кумулираат и чуваат сите релевантни финансиски податоци и показатели за работењето, финансиската и економската способност на сите правни субјекти во државата кои даваат приказ за деловниот резултат и финансиската состојба на субјектите (средства, капитал и обврски).

Врз основа на обработените податоци заинтересираните субјекти можат да добијат глобална информација за остварените финансиски резултати за група на субјекти и индивидуално за поодделен субјект (за деловен партнер), како на пример, податоци за финансиската стабилност, ликвидност, успешност во работењето, или скаретен биланс на состојбата, скратен биланс на успех , итн. 

Надоместокот за добивање на податоците од Регистарот за годишни сметки е утврден со Тарифата за висината на надоместокот за користење на услугите од Централниот регистар на Република Македонија, а бизнис-заедницата оценува дека со самата наплата на надоместокот за обработка на годишната сметка од стопанскиот субјект, билансите одделно за секој субјект се обработени. Со цел заштитата на стопанските субјекти од несоодветен партнер во деловното работење, значајно ќе помогне електронскиот пристап, без надоместок, до основните подартоци на тој план за одреден субјект - потенцијален партнер. 

10. Советодавна соработка со надлежните институции и казни во функција на имплементирање на стандардите за заштита на животната средина
Бизнис-заедницата укажува на потребата од советодавна соработка и помош од Министерството и инспекциите за животна средина и просторно планирање, во имплементирање на регулативата за интегрирано спречување и контрола на загадувањето, која согласно законските обврски  треба да заврши до крајот на 2014 година.


Во тој контекст, покрај советодавната соработка, во функција на поттикнување на реализацијата на наведените законски обврски, бизнис-заедицата предлага  финансиските износи на средства по изречени  казни за ненавремено поднесување на барање за добивање на интегрираните  "А" и"Б" еколошки дозволи (кој рок беше до   крајот на 2009 година), да се стават во функција на имплементирање на регулативата кај казнетиот стопански субјект. Во спротивно, ако и покрај тоа не ги започнува потребните активности на тој план, истата да се реализира.

